
Abstrak

Sa gitna ng hindi nareresolbang pandaigdigang krisis na kitang-kita sa dumadausdos na kabuhayan ng nakararaming mamamayan at patuloy na pagkakamal ng malaking tubo ng mga korporasyong kapitalista sa pamamagitan ng mga aktibidad na mapangwasak sa kalikasan, may pangangailangang isulong at lalong paigtingin ang pagkritik sa sistemang kapitalista. Sapagkat accessible sa maraming mamamayan, madaling gamitin sa pagkritik ng kapitalismo ang mga pelikulang mainstream na inilalabas ng Hollywood. Sa pamamagitan nito, maaaring magkaroon ng puwang ang “mga espasyo ng pagtutol” o spaces of resistance (Stephen, 2013) sa mga pelikulang nilikha mismo ng mga korporasyong kapitalista. Ang paggamit ng mga pelikula bilang materyal na panturo, at ang pagtalakay sa kapitalismo bilang isyung global ay malinaw na umaayon sa diwa ng asignaturang Art Appreciation/Pagpapahalaga sa Sining at The Contemporary World/Ang Kasalukuyang Daigdig na bahagi ng Bagong General Education Curriculum (GEC) na siyang nilalaman ng Commission on Higher Education Memorandum Order (CMO) No. 20, Series of 2013. Bilang ambag sa pedagohiyang mapagpalaya na inspirado ng mga ideya ni Paulo Freire, gagamiting lunsaran ng papel na ito ang pelikulang “Avatar” (2009), “Yogi Bear” (2010), at “The Lorax” (2012) sa pagbuo ng malikhaing kritik ng kapitalismo tungo sa paghubog ng sustentableng sistemang ekonomiko na nangangalaga sa sangkatauhan at sa kalikasan. 

~~~

Panimula: Kahirapan, Inhustisya, at Pagwasak sa Kalikasan sa Ilalim ng Sistemang Kapitalista


Palalim nang palalim at palawak nang palawak ang global na krisis ng kapitalismo na nagsimula noong 2008. Bigo sa paglutas ng krisis ang mga solusyong tapal-tapal (Band-Aid solutions) ng mga gobyernong neoliberal-kapitalista o kaya’y liberal-Keynesian, tulad ng pagsasalba sa mga dambuhala at pribadong institusyong pinansyal, pagbabawas ng badyet para sa serbisyong panlipunan, pagtataas ng retirement age, pagwasak o paglimita sa karapatang mag-unyon, paghihigpit sa migrasyon at iba pa. Sa halip, ang mga remedyong alok ng mga kapitalista ay lalo lamang nagpalawak at nagpalala sa umiiral na krisis sapagkat hindi nilulutas ng mga ito ang ugat ng problema at nakapag-aambag pa nga sa pagpapalawak ng agwat ng mga mamamayang mahirap sa isang banda, at ng mga mamamayang mayayaman sa isa pa, bukod pa sa pagpapalawak din ng agwat sa pagitan ng mga agrikultural o semi-industriyalisado, mahihirap o umuunlad na bansa sa isang banda, at ng mga industriyalisadong mauunlad na bansa sa isa pang banda. Pinatutunayan ng mga sumusunod na datos ang pag-iral ng ganitong sosyo-ekonomikong agwat sa pagitan at sa loob ng mga bansa, sa ilalim ng namamayaning sistemang kapitalista.
Figure 1. Score sa Human Development Index (Sukatan sa Pangkalahatang Kaunlaran sa Aspekto ng Kita, Kalusugan at Edukasyon na nilikha ng United Nations) ng Piling Mauunlad, Umuunlad at Mahihirap na Bansa

Source: UNDP Public Data Explorer Online, 2013. 

Table 2. Income Share ng Pinakamayamang 10% at Pinakamahirap na 10% ng Populasyon sa Piling Bansa
	Taon
	Bansa
	Income Share ng Pinakamayamang 10%
	Income Share ng Pinakamahirap na 10%

	2008
	Croatia
	27.5%
	3.3%

	2010
	Tunisia
	27.6%
	2.6%

	2009
	Pilipinas
	33.6
	2.6%

	2010
	Swaziland
	40.1%
	1.7%

	2005
	Congo
	37.1%
	2.1%

	2008
	Niger
	28.5%
	3.6%


Source: World Bank Database Online, 2013. 

Figure 2. Porsyento ng Populasyon na Nabubuhay Nang Mas Mababa Pa sa $2 Kada Araw (Sumasaklaw sa Mga Umuunlad na Bansa Lamang, Maliban sa Timog Asya)

Source: World Bank Database, 2008. 


Sa isang publikong ulat, binigyang-diin ng Oxfam (2013), isang global na non-government organization (NGO) na “ang paglutas sa inequality ay mahalagang bahagi ng paglaban sa kahirapan at pagtiyak ng isang sustentableng hinaharap para sa lahat. Sa isang daigdig ng limitadong resources, hindi natin mawawakasan ang kahirapan kung hindi natin mabilis na malulutas ang inequality.” Samakatwid, magkaugnay at hindi mapaghihiwalay ang pagkritik sa sistemang kapitalista at ang paghahanap ng bagong sosyo-ekonomikong modelong magsasalba sa mga mamamayan mula sa kahirapan at magliligtas sa daigdig mula sa pagkawasak. Sa nasabing ulat ay inilantad din ng Oxfam na “Sa nakalipas na 30 taon, mabilis na lumawak ang inequality sa maraming bansa. Sa Estados Unidos, ang  bahagi ng pambansang kita na napupunta sa pinakamayang 1%  ng populasyon ay lumobo sa 20% ngayon mula sa 10% noong 1980...Sa global na lebel, ang pinakamayamang 1% (60 milyong tao), at partikular ang pinakamayamang 0.01% (600,000 indibidwal – may humigit-kumulang 1,200 bilyonaryo sa mundo), ang nakalipas na 30 taon ay maituturing na panahon ng kagulat-gulat na pagkakamal ng yaman. Hindi lamang ito sa Estados Unidos at iba pang mayayamang bansa nangyayari. Sa United Kingdom, mabilis na nanunumbalik ang antas ng inequality sa lebel noong panahon ni Charles Dickens. Sa Tsina, nasa pinakamayamang 10% ng populasyon ang halos 60% ng pambansang kita. Kahit sa maraming mahihirap na bansa, mabilis din na lumawak ang inequality. Sa antas global, ang kita ng pinakamayamang 1% ay lumaki ng 60% sa nakalipas na 20 taon...” Sa briefing paper na inilabas noong 2014 ng Oxfam, binigyang-diin na “Ang yaman ng pinakamayamang 1% ng daigdig ay nagkakahalaga ng $110 trilyon” na katumbas ng 65 ulit ng kabuuang yaman ng pinakamahirap na 50% ng populasyon ng mundo. Ang paglobo ng kita ng pinakamayayaman sa buong mundo ay pinatutunayan din ng detalyadong pananaliksik nina Alvaredo et al. (2013). Malinaw kung gayon na malala pa rin ang kahirapan sa buong mundo, at lumalawak pa ang agwat ng mayayaman at mahihirap saanman. 
Bukod sa mga tradisyunal na sukatan ng agwat ng mga mamamayan sa loob ng mga bansa at ng agwat sa pagitan ng mga bansa, dapat ding bigyang-diin ang mga di karaniwang ebidensya ng miserableng pamumuhay ng mga mamamayan sa ilalim ng kapitalismo tulad ng pagtaas ng pagkonsumo sa surrogate ulam, pagkain ng tira-tirang fastfood na tinatawag na  “pagpag,” baratilyong pasahod sa mga manggagawa at iba pa.  Kasabay ng malawakang paghihirap na dinaranas ng mga mamamayan sa ilalim ng sistemang kapitalista, patuloy sa pagkakamal ng supertubo ang mga dambuhalang korporasyong kapitalista na handang isakripisyo maging ang kalikasan sa ngalan ng pagpapalaki ng laman ng kanilang mga bank account. Gaya ng pinatutunayan ng kontemporaryong mga oil spill, tailings pond leaks, open-pit mining, paggamit ng pesticide sa mga plantasyon, polusyon mula sa mga pabrikang lumilikha ng produktong pangkonsumo, kontaminasyon ng suplay ng tubig, polusyon sa mga katubigan, walang dudang maruming-marumi ang rekord ng kapitalismo sa pangangalaga ng kalikasan. Ayon nga sa sosyalistang lider ng Venezuela na si Hugo Chavez (2009), winawasak ng kapitalismo ang sangkatauhan at ang mismong buong planeta.  Ang ganitong perspektiba hinggil sa pagiging mapangwasak at di sustentable (unsustainable) ng kapitalismo ay pinatitibay ng mga pananaliksik gaya ng kay Smith (2013), Yoshida (2012), Singer (2010), Foster at Clark (2009), Carton (2009). Samakatwid, ang krisis sa ekonomyang ramdam na ramdam ng mga mamamayan ay kitang-kita na rin sa krisis ng kalikasan at daigdig na mistulang naghihingalo dahil sa mapaminsalang aktibidad ng mga kapitalistang abot-langit ang pagiging ganid. 

 
Ayon sa mga radikal na intelektwal gaya nina Chomsky (2013), Bello (2013), Zabala (2012), Žižek, (2011), Eagleton (2011), Sison (2009)  at iba pa, kapitalismo ang salarin sa umiiral na krisis, kaya’t ang pagwawakas lamang ng kapitalismo at pagsilang ng isang bagong sistemang panlipunan (o kaya’y implementasyon ng mga reporma, sa kaso ni Chang, 2012) ang lulutas sa krisis. Maging ang mga relihiyoso ay nagpapahayag na rin ng mariing pagpuna sa mga kontemporaryong inhustisyang dulot ng naghaharing sistemang kapitalista, gaya ng nilalaman ng kauna-unahang apostolic exhortation ni Papa Francisco, lider ng Simbahang Romano Katoliko, na pinamagatang “Evangelii Gaudium” (2013).


Sa kasamaang-palad, hanggang ngayo’y nangingibabaw pa rin sa akademya ang mga neoliberal-kapitalista na patuloy sa pagsasabing malulutas din ang krisis sa pamamagitan ng mga tradisyunal na pamamamaraang neoliberal-kapitalista. Sa mga unibersidad, may matibay na monopolyo pa rin sa diskursong ekonomiko ang mga neoliberal-kapitalista. Sa larangan naman ng pandaigdigang  ugnayan, bantulot sa pag-aksyon sa krisis ng kalikasan – na lagi’t laging isinisisi lamang sa pagbabago ng klima o climate change na sa aktwal ay dulot lamang ng walang rendang aktibidad ng mga kapitalista sa mga nakaraang siglo mula sa panahon ng industriyalisasyon sa Europa – ang mga nangungunang kapitalistang bansa sa Kanluran, at isinasantabi lamang ang panawagan ng mga mahihirap na bansang gaya ng Pilipinas na apektadong-apektado ng krisis ng kalikasan (Saño, 2013), gaya ng pinatunayan ng epekto ng isa sa pinakamalakas na bagyo sa kasaysayan (ang bagyong Haiyan/Yolanda) na kumitil sa humigit-kumulang 10,000 mamamayan at nagwasak ng humigit-kumulang 25 bilyong pisong ari-arian. 

Sa gitna ng hindi nareresolbang pandaigdigang krisis sa ekonomya at kalikasan na kitang-kita sa dumadausdos na kabuhayan ng nakararaming mamamayan at patuloy na pagkakamal ng malaking tubo ng mga korporasyong kapitalista sa pamamagitan ng mga aktibidad na mapangwasak sa kalikasan, may pangangailangang isulong at lalong paigtingin ang pagkritik sa sistemang kapitalista. Sapagkat accessible sa maraming mamamayan, madaling gamitin sa pagkritik ng kapitalismo ang mga pelikulang mainstream na inilalabas ng Hollywood. Sa pamamagitan nito, maaaring magkaroon ng puwang ang “mga espasyo ng pagtutol” o spaces of resistance (Stephen, 2013) sa mga pelikulang nilikha mismo ng mga korporasyong kapitalista. Ang paggamit ng mga pelikula bilang materyal na panturo, at ang pagtalakay sa kapitalismo bilang isyung global ay malinaw na umaayon sa diwa ng asignaturang Art Appreciation/Pagpapahalaga sa Sining at The Contemporary World/Ang Kasalukuyang Daigdig na bahagi ng Bagong General Education Curriculum (GEC) na siyang nilalaman ng Commission on Higher Education Memorandum Order (CMO) No. 20, Series of 2013. Bilang ambag sa pedagohiyang mapagpalaya na inspirado ng mga ideya ni Paulo Freire (1987), gagamiting lunsaran ng papel na ito ang pelikulang “The Lorax” (2012), “Yogi Bear” (2010) at “Avatar” (2009)  sa pagbuo ng malikhaing kritik ng kapitalismo tungo sa paghubog ng sustentableng sistemang ekonomiko na nangangalaga sa sangkatauhan at sa kalikasan. 
“The Lorax”
Isang musical cartoon ang pelikulang “The Lorax” na batay sa isang aklat pambata na may pareho ring pamagat at isinulat ni Dr. Seuss (Theodor Seuss Geisel). Umikot ang kwento ng “The Lorax” sa buhay ng mga taga-Thneed-Ville, isang lungsod na may bakod at maihahalintulad sa isang gated subdivision. Wala nang puno sa lungsod na iyon at lahat ay gawa sa plastik, metal o anupamang  materyales na di natural (synthetic). Dahil wala nang totoong puno sa Thneed-Ville, pati malinis na hangin doon ay ipinagbibili ng negosyanteng si O’ Hare. Lumabas sa Thneed-Ville ang pangunahing karakter na si Ted, isang 12 taong gulang na bata, upang maghanap ng totoong puno para mapasaya ang kanyang kaibigang si Audrey na naghahangad makakita ng gayon. Sa labas ng Thneed-Ville ay tumambad sa kanya ang paligid na marumi, polluted at wala na ring puno. Ang ganitong pagkawasak ng kalikasan ay kagagawan ni Once-ler, isang dating negosyante na yumaman dahil sa pagputol ng napakaraming puno na ginawa niyang thneed (hibla na ginagawang tela para sa pangginaw at iba pang bagay). 
Sa awiting “How Bad Can I Be” ni Once-Ler ay malinaw na ipinapahayag ang buod ng kapitalistang mentalidad: ang pagiging natural diumano ng paghahangad ng mga tao na magpayaman nang magpayaman (ang tinatawag ng mga kapitalista na “profit motive”), sukdulan hanggang mawasak ang kalikasan. Sa awitin ding ito’y inilantad ang pagyayabang ng mga kapitalista hinggil sa diumano’y pagpapalakas nila sa ekonomya sa pamamagitan ng pagpapalawak ng kanilang negosyo, at pagbibigay nila ng kaunti sa kawanggawa (charity) upang mapagtakpan ang kanilang imoral na pagwasak sa kalikasan. Inilantad din ng awit na ito ang papel sa kapitalistang lipunan ng mga PR people (tagamidya) at mga abogado na handang magsinungaling at baluktutin ang katotohanan para maprotektahan ang negosyo ng mga kapitalista. Mariing pagbatikos ang nasabing awitin sa kaipokrituhan ng corporate social responsibility at ng propagandang pro-kapitalista na nagkukubli sa totoong kulay ng kapitalismo.

Samakatwid, hitik sa anti-kapitalistang aral ang pelikulang “The Lorax.” Ang de-boteng hangin na itinitinda ni O’Hare ay simbolo ng komodipikasyon ng kalikasan, na bahagi ng adyenda ng mga kapitalista upang magkamal ng kayamanan. Sa kapitalistang lipunan, gaya ng pinatutunayan ng pang-araw-araw na karanasan ng mga biktima nito, halos lahat ng bagay at maging ang mga tao’y komodipikado na. Katunayan, batay sa ulat ni Mosbergen (2013) sa Huffington Post, isang kumpanyang pag-aari ng milyonaryong Instik na si Chen Guangbiao ang nagbebenta ng sariwang hangin na nasa lata na nagkakahalaga ng $0.80 bawat isa. Sa halip na lutasin ang polusyong likha rin ng kanilang mga pabrika, pinili ng mga kapitalista na gawing komoditi ang natitira pang sariwang hangin ng daigdig. 

Sa kabila ng “tagumpay” ng mga kapitalista sa pamamagitan ng mga gaya nina O’Hare at Once-ler, binibigyang-pag-asa rin ng “The Lorax” ang mga nakikibaka laban sa kapitalismo. Nagwakas ang pelikula sa matagumpay na pagtatanim ni Ted sa kaisa-isang buto ng puno na naitabi ni Once-ler (na nagbagong-loob pagkatapos makita ang sinseridad ni Ted) pagkatapos na suportahan siya ng mga mamamayan laban kay O’Hare na nagtangkang pigilan ang pagtatanim ng binhi sapagkat makasisira ito sa kanyang negosyong de-boteng hangin. Itinataguyod ng pelikula ang ideyang ang pagkamulat ng nakararami ang siyang maghahatid ng tunay na pagbabago. Ipinakikita ng pelikula na reversible ang kapitalistang mentalidad, na maaari pa lang maisip ng mga tao na hindi pera kundi ang daigdig – ang patuloy na pag-iral ng buhay at mapagkalingang daigdig – ang pinakamahalaga.

“Yogi Bear”

Sa unang tingin ay isang nakakatawang pelikulang pambata lamang ang “Yogi Bear.” Totoo naman kasing nakakatawa ang nagsasalitang oso na si Yogi na mali-mali at maraming naiisip na paraan para magnakaw ng “picnic basket” ng mga bumibisita sa kanyang tahanan – ang  malawak at luntiang Jellystone Park. Sa kasamaang-palad, dahil bangkarote o bankrupt na diumano ang lungsod na kinalalagyan ng parke, ipasasara na ito ng alkalde kung hindi makagagawa ng paraan ang nagpapatakbo sa parke para kumita ng sapat ang parke. Sa madaling sabi, diumano’y kailangang magtipid ang gobyerno sa dati-rati’y serbisyo publiko (ang operasyon ng parke na pasyalan ng mga tao) dahil kulang sa badyet, kaya’t kailangang kumita ng pera ang parke o kaya’y ibebenta ito. Gustong-gusto nang ibenta ng tiwaling alkalde ang parke sa isang korporasyong nagtotroso (logging company) dahil may komisyon siya sa pagbebenta nito. Sa pamamagitan ng sikretong rekording, nalantad sa mga mamamayan ang lihim ng alkalde. Napigilan ang pagbebenta sa parke dahil sa pagkalantad ng katiwalian ng alkalde at sa pagkatuklas ng isang endangered species sa parke – ang alagang pagong ni Yogi – kaya hindi ito maaaring ibenta at dapat na patuloy na protektahan ng gobyerno.

Samakatwid, ang “Yogi Bear” ay magagamit sa pagsusuri sa kasamaan ng sentral na ideya ng kapitalismo – ang profit motive – na direktang isinulong ng alkalde sa pamamagitan ng tangkang ibenta ang parke dahil di na ito kumikita. Iniuugnay rin ng pelikula ang kapitalismo sa korapsyon ng mga opisyal ng gobyerno (na naaakit sa kinang ng salapi) at sa pagtitipid sa serbisyo publiko (austerity measures) sa ngalan ng pagkakaroon ng balanced budget ng gobyerno na pinapaboran ng mga kapitalista. Sa mga bansang tumatangan sa kapitalismo gaya ng Pilipinas at Estados Unidos, mahaba na ang listahan ng mga ebidensya hinggil sa korapsyon ng mga opisyal (Ferguson, 2013; Huffington, 2004; Jensen, 2002; Agator et al., 2013; Tuazon, 2007; Coronel, 1998) at/o hinggil sa pagtitipid ng gobyerno sa mga serbisyo publiko kaya’t madaling magagamit sa pagsusuri ng kontemporaryong realidad ang pelikulang “Yogi Bear.” Dagdag pa, ang pakikibaka ng kalikasan – na kinatawan ng osong si Yogi sa pelikula – laban sa pagiging ganid ng iilan ay kahawig na kahawig din ng pakikibaka ng mga mamamayan sa buong daigdig laban sa pagwasak ng mga kapitalista sa kalikasan, kapalit ng paglobo ng laman ng kanilang mga bank account. Sa pamamagitan ng “Yogi Bear” ay maaari ring suriin ang papel ng midya sa paglalantad ng katotohanan na may malaking potensyal na imulat ang mga mamamayan tungo sa pagkatalo ng mga pwersang sakim sa pera, alalaon baga’y ang mga kapitalista.
“Avatar”

Tampok naman sa Avatar ang marahas na pagsakop ng mga sundalo ng kapitalismo na pinamumunuan ni Koronel Miles Quaritch (opisyal ng US Marines) sa Pandora, isang malaplanetang buwan na umiikot sa planetang Polyphemus, upang minahin ang mineral na “unobtanium” doon. Ubos-lakas na nilabanan ng mga mamamayan ng Pandora – ang tribong Na’vi – ang mga sundalo ng kapitalismo na naghahangad wasakin ang kanilang “daigdig” sa utos ng korporasyong magmimina ng “unobtanium.” Sa huli, nabigo ang mga kapitalista dahil sa “pagtataksil” o “pagpapalit-panig” ng ilan sa mga may-konsensyang empleyado ng korporasyon gaya ni Jake Sully at Dr. Grace Augustine.

Maihahalintulad sa korporasyong magmimina ng “unobtanium” sa “Avatar” ang mga kapitalistang kumpanyang nagmimina sa buong mundo. Tubo ang kanilang pangunahing adyenda, at collateral damage ang kalikasan, gayundin ang mga katutubong nakatira sa mga lugar na pinagmiminahan, gaya ng nangyari sa Pandora at sa mga mamamayan nito na tinatawag na Na’vi. Malinaw rin na inilalarawan ng pelikula ang pasismo ng kapitalismo: ang pagiging marahas nito at ng kanyang mga sundalo na walang ibang iniisip kundi ang protektahan ang korporasyon at ang interes nito. Ipinakita ng pelikula na nakapaghahari lamang ang mga kapitalista sa pamamagitan ng dahas sapagkat hindi lahat ay sumasang-ayon sa kanilang perspektibang nagbibigay-diin sa tubo o pagkakamal ng kayamanan higit sa anupaman. Sa kontemporaryong daigdig, ang dokumentadong pananakop ng Estados Unidos sa Iraq mula 2001 hanggang 2008 na dahil sa yamang petrolyo ng huli (Hagel, batay sa banggit nina Shamoo at Bricker, 2007; Abizaid, 2007; Greenspan, 2007; Chatterjee, 2010) ay nagpapatunay na ang pasismo at kapitalismo ay may mutwal na relasyon. Ang paggamit ng pulisya at militar para protektahan ang mga malalaking minahan sa Pilipinas (Holden et al., 2011; Holden at Jacobson, 2007) ay ebidensya rin ng pag-iisang-dibdib sa realidad ng kapangyarihang militar at ng kapitalismo. Pinatitibay ng Executive Order No. 79, Series of 2012 ang ganitong sistema sa Pilipinas. 

Binibigyang-diin din ng pelikulang “Avatar” na sa pamamagitan ng pagkakaisa ng mga mamamayang lumalaban para idepensa ang kalikasan at ang kanilang karapatan sa tulong ng mga may-konsensyang tauhan ng kapitalismo na namulat at nagpalit-panig, maaaring mapigilan ang pagkawasak ng daigdig at maaaring buuin ang isang lipunang makakalikasan at nagbibigay-buhay sa lahat. 
Kongklusyon: Kritik Tungong Aksyon, Preserbasyon at Transpormasyon

Mahusay na inilalantad ng pelikulang “The Lorax,” “Yogi Bear,” at “Avatar” ang pagiging mapangwasak sa sangkatauhan at kalikasan ng kapitalismo. Mula sa pagbabasura sa kahungkagan ng profit motive at komodipikasyon ng kalikasan, pag-aalis sa maskara ng corporate social responsibility, relasyon ng korapsyon at kapitalismo, hanggang sa pagbubulgar sa pasismo ng kapitalismo at ng mga kapitalista, epektibong magagamit ang mga nabanggit na pelikula sa pagpapabulaan sa mga kasinungalingang inilalako ng mga kapitalista tungo sa pag-aambag sa pagbuwag sa mismong kapitalistang kamalayan at estrukturang ekonomiko at panlipunan na hanggang ngayo’y namamayani pa sa maraming bansa, sa kabila ng pinakabagong krisis ng kapitalismo na nagsimula noong 2008 at hanggang ngayo’y hindi pa rin nalulutas ng mga kapitalista.

Taliwas sa panunudyo ng mga kapitalista sa mga antikapitalista na diumano’y wala namang alternatibo sa kapitalismo, ipinakikita ng tatlong pelikula na ang alternatibo sa kapitalismo ay ang pagbabasura sa sistemang ito na nagwawasak sa at tiyak na may kakayahang wakasan pa nga ang buhay ng lahat ng nasa daigdig. Ang alternatibo sa pagkawasak ay preserbasyon, at ang preserbasyon ng daigdig, ng kalikasan at ng sangkatauhan ay nakasalalay sa pagpapahinto ng mga mapangwasak na aktibidad na kagagawan ng mga kapitalista – samakatwid baga’y ang pagwasak mismo sa sistemang kapitalista. Ang ganitong pagwasak sa sistemang kapitalista ay masisimulan lamang sa pagpupunla ng bagong kamalayan, isang pagpapalit-isip, paradigm shift, ng mga taong itinuturing na pinakamatatalino at pinakalohikal sa lahat ng mga nilalang. Ang pagpupunla ng bagong kamalayang ito ay maihahalintulad sa pagpupunla ng binhi ng puno sa pelikulang “The Lorax” na naisagawa lamang sa pamamagitan ng pagpupursige ng iilang mamamayang may-malasakit sa kalikasan at malao’y nagawang kumbinsihin ang mayorya na ang pagpupunla nito’y isang positibong aksyon. Kahawig ito ng pakikibaka ni Yogi at ng kanyang mga kasama sa pelikulang kanyang pinagbidahan: mahirap sa simula sapagkat makapangyarihan ang mga kalaban, ngunit maaari rin namang mapagtagumpayan basta’t namulat ang nakararami hinggil sa sitwasyon sa pamamagitan ng midya. Hindi rin dapat kalimutan na dahil marahas ang mga kapitalista, may mga pagkakataong ang mga nakikibaka para mailigtas ang daigdig sa pagkawasak ay naoobliga ring tapatan ng sariling pinag-isang lakas ang armadong lakas ng mga kapitalista, gaya ng inilahad sa pelikulang “Avatar.”  

Sa pangkalahatan, ang pagkritik sa kapitalismo ang unang hakbang tungo sa mga aksyon na makatutulong sa preserbasyon ng daigdig, sangkatauhan at kalikasan, at unti-unti ring magdudulot ng positibong transpormasyon tungo sa isang sustentableng sistemang ekonomiko na hindi na tubo at kita kundi kapakanan ng nakararami na ang binibigyang-prayoridad.

